Диас Аяған

Заманауи музей
Сексен бес жылдық тарихы бар М.Қозыбаев атындағы Солтүстік Қазақстан университетінің музейі күрделі жөндеу жүргізілгеннен кейін студенттерге есігін қайта ашты. 2011 жылы қабырға- сы қаланған музейдің екінші тынысы ашылғандай. Бір жылға жуық уақытқа созылған жаңғырту жұмыстары биылғы сәуір айында аяқталып, жастар университет және өңір тарихымен танысуға мүмкіндік алды. Мұражай өз қонақтарын жаңа экспонаттармен, заманауи жабдықталған таным- дық залдармен қуантпақ.
Цифрлы дәуірде мұражай, кітапхана сияқты мәдениет ошақтары өз жұмысын жаңаша жүргізе бастады ғой. Университет музейіде заман көшінен қалмау үшін жаңаша бағытта қызмет көрсетуге көшті. Бұдан былай келушілер тек университет тарихымен ғана танысып қоймай сонымен қатар оқу орнына есімі берілген көрнекті ғалым Манаш Қозыбаевтың өмір жолына, өңіріміздің өткеніне қанығып, қаламыздың тарихи орындарын тамашалай алады. Айта кетерлігі, бұл ақпараттың барлығы электронды форматта да қолжетімді. Ақпаратты ұсынуда жаңа технологияларды кеңінен пайдалану музей қонақтарының қызығушылығын арттырары сөзсіз. Эспонаттардың ішіндегі ең бастысы ретінде голограмма арқылы бейнеленген академик Манаш Қозыбаевтың бейнесін айтуға болады. Жастар ғалыммен “тілдесіп”, оның дауысы жазылған үнтаспаны тыңдай алады. Онымен қоса өзге де видеоматериалдар мен аудиожазбалар қонақтарға қолжетімді. Мұнда түрлі тақырыптық залдар мен студенттердің уақытты тиімді өткізуіне арналған орындар бар.
Бүгінде музейлер тек тарихи орын ғана емес, ғылым, білім, мәдениет пен өнердің ошағына айналып отыр. Осының дәлелі ретінде университет мұражайы жанынан ашылған соworking орталығын айтуға болады. Мұнда түрлі жиындар, қызықты кездесулер, жастарға арналған интел- лектуалдық іс-шаралар өтіп тұрады. Музей ұжымы шығармашыл жастардың жаңа бастамаларын қолдауға, оларды жүзеге асыруға қашан да дайын.
Музей жетекшісі Ботагөз Қожабекованың айтуынша студенттердің тарихты білуге деген ұмтылысы жоғары, олар осындағы экскурсиялар мен іс-шараларға белсенді қатысады. “Мәдениет ошағына бас сұғатын жастардың саны көбеюде. Оларды мұражайдың жаңа келбеті қызықтыруда. Алдағы уақытта заманауи залдарымыз ашылады. Университет басшылығы мұндай орындар жастардың дамып, өз жобаларын жүзеге асырып, белсенді жұмыс жасайтын ортасына айна- ларына нық сеніммен қарайды”,- дейді ол.

